
Amritanandayogivirachitah Saubhagyasudhodayah

అమృతానన్దయోగివిరచితః  సౌభాగ్యసుధోదయః

ప్రథమః  ప్రపఞ్చః
జయతి జ్యోతిరనుత్తరమిదమఖిలం యస్య భాసతే భాసా ।
సా భాసయతి యన్ న భానుర్న శీతభానుః కుతో బృహద్భానుః ॥ ౧॥
స్వాభావికీ స్ఫురత్తా విమర్శవపురస్య విద్యతే శక్తిః  ।
సైవ  చరాచరం అఖిలం జనయతి జగదేత(వ?ద)వతి సంహరతే ॥౨॥
తస్య నిరుపాధిమూర్తేర్నిఖిలాతీతస్య నిత్యతృప్తస్య ।
ససారమోహసమ్భ్రమసఙ్గతిరనయైవ   సన్తతం భవతి ॥ ౩॥
సేయం తదైకరస్యాత్  పరా పరామర్శరూపిణీ శక్తిః ।
స్వస్వాతన్త్ర్యోల్లాసస్పన్దాదేకాఽప్యనేకధా    వితతా ॥ ౪॥
ప్రథమం  పశ్యన్త్యాదిప్రకారభేదప్రపఞ్చితాకారా   ।
విశ్వోత్తీర్ణానాహతనాదమయీ  సైవ  మాతృకా జాతా ॥ ౫॥
అఖిలమనాహతమూర్తిర్మాత్యుత్తీర్ణస్వరూపిణీ  తరతి ।
కాయతి నానానామప్రపఞ్చరూపేణ  మాతృకా దేవీ ॥౬॥
నిజభాగాహవిర్భాగా(?)పర్యాససమాసైకరస్యభేదమ (యి?యీ) ।
ఏకాఽప్యేకాదశ(వా?ధా)జాతా మాతా పరైవ  పశ్యన్తీ  ॥ ౭॥
(పశ్యతి సర్వం స్వాత్మని కరణానాం సరణిం అపి యదుత్తీర్ణా ।
తేనేయం పశ్యన్తీత్యుత్తీర్ణేత్యప్యుదీర్యతే  మాతా ॥)

పశ్యన్త్య(ఆ)ః పరమార్థః  స్వ(ఆ)వయవా (ప్య?వ్య)ష్టయోఽష్ట  వామా (సా?ద్యాః) ।
తాభ్యః సమష్టిరూపే  న సామరస్యం చ తత్త్వతో భిన్నమ్ ॥౮॥
ఏకైకరస్యరూపా  పరాఽపరాఽష్టాంశమాతృపరమార్థా  ।
తాభ్యాం అనాహతాఖ్యా నాదమయీ మధ్యమాఽభవన్ మాతా ॥౯॥
స్థానాదిభిరహతత్వాద్బుద్ధివ్యాపారమాత్రబోధ్యత్వాత్    ।
మాతాఽనాహతనామాసూక్ష్మా వికృతాదినాదనవకమయీ ॥ ౧౦॥

సూక్ష్మైవ మధ్యమేయం నాదమయీస్థూలభావం  ఆపన్నా ।
ద్వ్యుత్తరచత్వారింశద్వర్ణాత్మకవర్గనవకరూపేణ   ॥ ౧౧॥
పశ్యన్తీవ న కేవలం ఉత్తీర్ణా నాపి వైఖరీవ  బహిః ।
స్ఫుటతరనిఖిలావయవా మధ్యగతా మధ్యమా తయో(ర?ర్య)స్మాత్ ॥ ౧౨॥
పరయాఽపరయా పాదాద్యష్టవ్యష్ట్యాత్మనా   చ పశ్యన్త్యా ।
మాత్రా మధ్యమయా నవవర్గాత్మికయా  చ వైఖరీ  జాతా ॥ ౧౩॥
స్థానకరణప్రయత్నైరభిహతపవనప్రవర్తితార్ణత్వాత్       ।
హతనామధేయం అస్యా విహితం వర్ణోదయక్రమాభిజ్ఞైః    ॥ ౧౪॥
ఆవధారణే(ద్ర ?త్ర )వై (వే?చే)దమక్షే వివరే చ ఖ గతౌ రీతి ।
కర్ణవివరైకగమ్యస్వార్ణేయం    వైఖరీ  యతో మాతా ॥ ౧౫॥
దశ పఞ్చ చ బిన్ద్వన్తాః  స్వరా మతాః ప్రతిపదాదితిథిరూపాః  ।
రవిశశిసర్గస్పన్దప్రభవా    హి భవన్తి తే తదాత్మానః ॥ ౧౬॥
రవిశశిరూపౌ బిన్దూ శివశక్తిమయౌ  తదాత్మకః సర్గః  ।
సత్తోద్రేకశ్చ  తయోః శివశక్త్యోస్తత్స్వభావతోఽవస్థే  ॥ ౧౭॥
సత్తా శివస్తదంశా వామా జ్యేష్ఠా తథైవ  రౌద్రీ స్యాత్ ।
ఏతా ఏవానుత్తరం ఇచ్ఛోన్మేషశ్చ సమభవ(ద్?న్)హ్రస్వాః  ॥ ౧౮॥
ఉద్రేకః  శక్తిః  స్యాదిచ్ఛా జ్ఞానా  క్రియా  చ శక్త్యంశాః ।
దీర్ఘాస్తా  ఏవాసన్నానన్దశ్చేశనోనతా  చేతి ॥ ౧౯॥
అస్వరవపురాదిశివః పరః ప్రమాతా  స్వసంవిదున్మేషాత్ ।
ఇచ్ఛతి వేదితుం అర్థానీశనయా  తదను వేత్తి భిన్నగతిః ॥౨౦॥
ఇచ్ఛావేశానన్తరం అస్మిన్ ప్రాగీశనోదయాన్మధ్యే  ।
వ్యక్తావ్యక్తార్థమయా (ః)షణ్ఢా ఇచ్ఛేశనోద్భవా వర్ణాః  ॥౨౧॥
ఇచ్ఛానుత్తరయోగాద్విహితా శ(క్తిః ?క్తి )స్వరస్య సమ్భూతిః ।
ఏకారానుత్తరయోః సఙ్గాదైకారసమ్భవో   భవతి ॥౨౨॥
ఉన్మేషానుత్తరయోః సఙ్గాదోకారజన్మ  నిర్ణీతమ్  ।
ఓకారానుత్తరయోః సఙ్గాచ్ఛక్తిత్రిశూలనిష్పత్తిః    ॥౨౩॥
వేదనరూపో బిన్దుః  శివశక్తిద్వితయసామరస్యతనుః  ।
వేదకవేద్యవిభాగస్వరూపసఙ్కోచరూపసంస్కారః ॥౨౪॥

రవిశశిసఞ్చరణవశాద్యథైవ  వికసన్తి సన్తతం  తిథయః ।
తన్మయసర్గస్పన్దాదున్మిషితాస్తే   స్వరాస్తదాత్మానః ॥౨౫॥
సర్గేణ  కాదివర్ణైరపి  షట్త్రింశద్భిరాత్మనోఽవయవైః   ।
షట్త్రింశత్తత్త్వమయం   జగదావృణుతే శివాత్మకం మాతా ॥౨౬॥
శక్తిర్న  శివేన వినా శివోఽపి న తయా వినాఽస్తి తద్వదిదమ్ ।
విశ్వం వాగర్థమయం  శివశక్త్యుల్లాససమ్భవం  భాతి ॥౨౭॥
యదయం అనుత్తరమూర్తిర్నిజేచ్ఛయా నిఖిలం అపి జగత్ స్రష్టుమ్   ।
పస్పన్దే స స్పన్దః  ప్రథమం  శివతత్త్వం ఉచ్యతే తజ్జ్ఞైః  ॥౨౮॥
ఇచ్ఛా సైవ  స్వచ్ఛా సన్తతసమవాయినీ పరా శక్తిః ।
సచరాచరస్య జగతో బీజం నిఖిలస్య నిజనిలీనస్య ॥౨౯॥
స్వేచ్ఛాశక్త్యుద్గీర్ణం   జగదాత్మాహన్తయా సమాచ్ఛాద్య ।
నివసన్ స ఏవ నిఖిలానుగ్రహనిరతః  సదాశివోఽభిమతః ॥ ౩౦॥
విశ్వం స ఏవ పశ్యన్న్ ఇదన్తయా నిఖిలం ఈశ్వరో జాతః ।
సా భవతి శుద్ధవిద్యా  యేదన్తాహన్తయోరభేదమతిః ॥ ౩౧॥
మాయా విభేదబుద్ధిర్నిజాంశభూతేషు  నిఖిలభూతేషు ।
నిత్యం తస్య నిరఙ్కుశవిభవం వేలేవ వారిధిం రున్ధే ॥ ౩౨॥
స తయా పరిమితమూర్తిః సఙ్కుచితసమస్తశక్తిరేష  పుమాన్ ।
రవిరివ సన్ధ్యారక్తః   సంహృతరశ్మిః స్వభాసనేఽప్యపటుః ॥ ౩౩॥
సమ్పూర్ణకర్తృతాద్యా  యా బహ్వ్యః సన్తి  శక్తయస్తస్య  ।
సఙ్కోచాత్ సఙ్కుచితాః కలాదిరూపేణ రూషయన్త్యేనమ్ ॥ ౩౪॥
యత్సర్వకర్తృతా సా సఙ్కుచితా కతిపయార్థమాతృపరా  ।
కిఞ్చిత్కర్తారం అముం కలయన్తీ కీర్త్యతే  కలానామ్నా ॥ ౩౫॥
సర్వజ్ఞతాఽస్య  శక్తిః  పరిమితతనురల్పవేద్యమాతృపరా ।
జ్ఞానముపపాదయన్తీ  విద్యేతి నిగద్యతే బుధైరాద్యైః   ॥ ౩౬॥
నిత్యపరిపూర్ణతృప్తిః  శక్తిస్తస్యైవ    పరిమితా తు సతీ ।
భోగేషు రఞ్జయన్తీ  సతతం అముం రాగతత్త్వతాంయాతా ॥ ౩౭॥

యా నిత్యతాఽస్య శక్తిర్నికృష్య  నిధనోదయప్రదానేన  ।
నియతపరిచ్ఛేదకరీ క్లృప్తా  స్యాత్ కాలతత్త్వరూపేణ ॥ ౩౮॥
యాఽస్య స్వతన్త్రతాఖ్యా  శక్తిః సఙ్కోచశాలినీ సైవ  ।
కృత్యాకృత్యేష్వవశం నియతం అముం నియమయన్త్యభూన్ నియతిః ॥ ౩౯॥
ఇచ్ఛాదిత్రిసమష్టిః   శక్తిః  శాన్తాఽస్య సఙ్కుచద్రూపా  ।
సఙ్కుచితేచ్ఛాద్యాత్మకసత్త్వాదికసామ్యరూపిణీ తు సతీ ॥ ౪౦॥
బుద్ధ్యాదిసామరస్యరూపా  చిత్తాత్మికా మతా ప్రకృతిః  ।
ఇచ్ఛాఽస్య రజోరూపాఽహఙ్కృతిరాసీదహమ్ప్రతీతికరీ ॥ ౪౧॥
జ్ఞానాఽస్య  సత్త్వరూపా నిర్ణయబోధస్య  కారణం బుద్ధిః  ।
తస్య క్రియా  తమోమయమూర్తిర్మన ఇత్యుచ్యతే వికల్పకరీ ॥ ౪౨॥
వాగాదిపఞ్చభేదైః  స ఏవ సఙ్కుచితవిగ్రహో  దేవః ।
జ్ఞానక్రియోపరాగప్రాధాన్యాద్వివిధవిషయరూపోఽభూత్    ॥ ౪౩॥
శ్రోత్రం   చక్షుః స్పర్శనజిహ్వాఘ్రాణాని  బోధకరణాని ।
వాక్పాణిపాదపాయూపస్థాఖ్యాని  కర్మకరణాని ॥ ౪౪॥
శబ్దస్పర్శౌ  రూపం రసగన్ధౌ చేతి భూతసూక్ష్మాణి ।
అయం ఏవాతినికృష్టో జాతో భూతాత్మనాఽపి భూతేశః ॥ ౪౫॥
గగనం అనిలశ్చ తేజః సలిలం భూమిశ్చ పఞ్చ భూతాని ।
శ్రోత్రాదికరణవేద్యాః   శబ్దాద్యాస్తాని  వేదకాన్యేషామ్ ॥ ౪౬॥
వచనకరీ వాగ్ ఆసీత్ పాణిః స్యాత్ కరణభూతం ఆదానే ।
గమనవిసర్గానన్దత్రితయే    పాదాదికత్రికం  కరణమ్ ॥ ౪౭॥
గన్ధవతీ  భూమిః స్యాదాపః సాంసిద్ధికద్రవాస్తేజః   ।
ఉష్ణస్పర్శవిశిష్టం   సస్పర్శో వాయురమ్బరం శబ్దః  ॥ ౪౮॥
మాయాన్తం ఆత్మతత్త్వం విద్యాతత్త్వం సదాశివాన్తం స్యాత్ ।
శక్తిశివౌ  శివతత్త్వం తురీయతత్త్వం సమష్టిరేతేషామ్  ॥ ౪౯॥
చతురాత్మికేయం ఏషా పరాదిరూపప్రపఞ్చభేదవతీ  ।
సృష్టిస్థితిసంహారానాఖ్యాఖ్యాంశ్చతురోఽన్వయానభివ్యాప్తా   ॥ ౫౦॥
ఇతి శ్రీమదమృతానన్దయోగివిరచితే   సౌభాగ్యసుధోదయే ప్రథమః  ప్రపఞ్చః  ॥

ద్వితీయః ప్రపఞ్చః
సైవ  మహావిద్యాత్మా మాతా చతురన్వయైకవిశ్రాన్తిః    ।
చతురాననాదిజననీ జాతా చతురాత్మవర్గఫలదాత్రీ  ॥ ౧॥
అస్వరవిమర్శరూపౌ స్వాంశౌ హిత్వా చతుష్కలౌ సైవ  ।
వామాదీచ్ఛాదిమయాన్యకరోద్ద్వన్ద్వాన్యమూని   చత్వారి ॥౨॥
వామాంశో బ్రహ్మా  స్యాదిచ్ఛైవ  తస్య భారతీ శక్తిః ।
అనయోరేతన్మిథునం సృష్టిః  ప్రాగన్వయాత్మ  వాగ్బీజమ్ ॥ ౩॥
జ్యేష్ఠాంశో  విష్ణుః  స్యాజ్ జ్ఞానా  విశ్వమ్భరా తయోర్మిథునమ్ ।
ఇదం ఏవ దక్షిణాన్వయరూపం శ్రీకామరాజమధ్యాస్తే  ॥ ౪॥
రౌద్ర్యాత్మకస్తు  రుద్రః  క్రియామయీ  శక్తిరస్య రుద్రాణీ  ।
యుగలం ఇదం తార్తీయం బీజం పాలయతి పశ్చిమామ్నాయమ్ ॥ ౫॥
స్యాదమ్బికాస్వరూపః శమ్భుః శాన్తాత్మికాఽస్య శక్తిః  స్యాత్ ।
మిథునం ఇదం శివశక్త్యోరుత్తరసమయాత్మ తుర్యం అధితిష్ఠేత్  ॥౬॥
ఏవం అనుత్తరశక్త్యోశ్చతురంశద్వన్ద్వరూపిణీ  పరా జాతా ।
చతురన్వయాత్మికేయం పశ్యన్తీ మాతృకామయీ విద్యా ॥ ౭॥
సృష్టిః  పూర్వామ్నాయో వాగ్భవబీజం తదాత్మకం త్రివిధమ్  ।
సృష్టిస్థితిసంహారైర్భిన్నా    సృష్టిస్త్రిమూర్తిమూర్తిః   స్యాత్ ॥౮॥
బ్రహ్మాఽత్ర  సృష్టిసృష్టావధిపతిరేతస్య   భారతీ శక్తిః ।
సోఽయం హస్యార్థః  స్యాత్ స ఏవ శివశక్తివాచకశ్చాపి  ॥౯॥
హస్యార్థః  స్యాదత్ర స్వశక్తిమయరూపసార్ణసంయోగాత్   ।
సృష్టిస్థితౌ   తు విష్ణుః  కర్తా విశ్వమ్భరాఽస్య శక్తిః  స్యాత్ ॥ ౧౦॥
విష్ణుః  కలిపేరర్థో లలిపేరేతస్య శక్తిరర్థః   స్యాత్ ।
రుద్రోఽధిపతిః  శక్తీ  రౌద్రీ స్యాత్ తత్ర సృష్టిసంహారే  ॥ ౧౧॥
హరవర్ణయుగలం  అనయోర్వాచకం అర్థోఽత్ర  రస్య రుద్రః  స్యాత్ ।
రుద్రాక్షరసమ్పర్కాద్రౌద్రీ   తచ్ఛక్తిరత్ర  హస్యార్థః  ॥ ౧౨॥
అత్ర తు శక్త్యర్ణస్య  ప్రాథమ్యం  శక్తిబీజభూతత్వాత్  ।
అధివసతః శివశక్తీ  సంజ్ఞానాఖ్యా  తయోస్తు త్రిత్వమయీ  ॥ ౧౩॥

కామకలా కలయిత్రీ తుర్యమయీ రక్తశుక్లమిశ్రతనుః   ।
రక్తో బిన్దుః  శక్తిః  శుక్లః  శమ్భుః పరస్తదైకాత్మ్యమ్  ॥ ౧౪॥
ఏవం ద్వితీయబీజం స్థితిరూపం  దక్షిణాన్వయాత్మ స్యాత్ ।
స్థితిసృష్ట్యాదివిభేదాద్వసన్తి   తా ఏవ దేవతాస్తత్ర ॥ ౧౫॥
అత్ర కలవర్ణమధ్యస్థితో   హకారః స్థితిస్వరూపత్వమ్  ।
అస్య ద్యోతయతి పరం స్థితిరూపం  సంవిదమ్బికాకారః ॥ ౧౬॥
సంహారాత్మకపశ్చిమసమయమయే తద్వదేవ తార్తీయే ।
సంహృతిసృష్ట్యాదివశాద్వసన్తి  తా ఏవ దేవతాస్తత్ర ॥ ౧౭॥
సృష్టౌ శక్తేర్నియతప్రాధాన్యాదస్య   శక్తిబీజత్వాత్  ।
స్వాత్మని సంహృతిసృష్టౌ శివం అన్తర్భావ్య భాసతే శక్తిః ॥ ౧౮॥
త్రిమయే  తురీయబీజేఽనాఖ్యారూపోత్తరాన్వయాత్మని తౌ ।
శక్తిశివావధివసతో  నిరన్తరం సామరస్యం ఆపన్నౌ ॥ ౧౯॥
సృష్ట్యాదిభేదభిన్నశ్రీవిద్యావర్ణయుగలనవకాత్మా    ।
నవనాదవర్గరూపా  మాతా సా మధ్యమాఽభిధా వితతా ॥౨౦॥
శబ్దస్పర్శౌ  రూపం రసగన్ధౌ చేతి భూతసూక్ష్మాణి ।
వ్యాప్యవ్యాపకభావాత్ పఞ్చదశ స్యుః క్రమేణ  తత్సఙ్ఖ్యాః  ॥౨౧॥
తిథయశ్చ కలా నిత్యాస్తదాత్మికాః స్యుస్తథైవ  తత్సఙ్ఖ్యైః  ।
వర్ణైః  సమష్టిరేషా  విద్యా వ్యాప్నోతి తాని సర్వాణి ॥౨౨॥
సర్గాదిసమష్టిరూపః   స్వాంశైరేభిస్తదాత్మనా  వితతః ।
సర్గేణ  కాదివర్ణైరపి  షట్త్రింశద్భిరాత్మనోఽవయవైః   ॥౨౩॥
పునరజ్వ్యఞ్జనబిన్దుప్రభేదభిన్నాంస్తదక్షరావయవాన్    ।
షట్త్రింశత్సఙ్ఖ్యాకాంస్తత్త్వమయాన్    అశ్నుతే హి సా మాతా ॥౨౪॥
వ్యష్టిసమష్టివిభేదైశ్చతురాత్మా    తత్త్వబీజపీఠమయీ ।
చతురన్వయాత్మనాఽపి చ మాతాఽష్టకమాతృకామయీ  విద్యా ॥౨౫॥
ఇతి శ్రీమత్పుణ్యానన్దశిష్యామృతానన్దయోగిప్రవరవిరచితే     సౌభాగ్యసుధోదయే ద్వీతీయః
ప్రపఞ్చః  ॥

తృతీయః ప్రపఞ్చః
అస్యామ్బికాంశభూతా శక్తిః (సా సే?స్వాంశే)న శాన్తయా సాకమ్ ।
సమరసభావంయాతా జాతా జ్యోతిర్మయీ మహాబిన్దుః  ॥ ౧॥
సైవ  స్వేచ్ఛోద్రేకాద్వామా  (ప?వ)మనాదముష్య విశ్వస్య ।
వక్రీకృతనిజరూపా  సృష్టిః  శ‍ృఙ్గాటవామరేఖా  స్యాత్ ॥౨॥
జ్యేష్ఠా జ్ఞానావేశాదృజ్వీ  స్థితిరేతదగ్రరేఖా   స్యాత్ ।
రౌద్రీ క్రియోపరాగాత్  సంహృతిరేతస్య దక్షిణా రేఖా ॥ ౩॥
ఇత్థం  ఇయం పశ్యన్తీ జాతా మాతా త్రికోణరూపేణ  ।
సాఽపి చతుర్బీజవతీ విద్యా వేద్యా తదాత్మికా తద్వత్ ॥ ౪॥
వామా(ది?దీ)చ్ఛాద్యష్టప్రతిబిమ్బైరష్టకోణం     ఉత్పన్నమ్ ।
అష్టత్రికోణమధ్యస్పన్దైర్దశభిర్దశారం      ఉత్పన్నమ్ ॥ ౫॥
అస్యైవ  ప్రతిబిమ్బం  బాహ్యదశారం చ భాసమానస్య ।
స్పన్దవశాదేవైషాం   చక్రాణాం  సముదితం చ మనుకోణమ్ ॥౬॥
ద్వ్యుత్తరచత్వారింశద్యోనిగణో మధ్యయోనిపర్యన్తమ్ ।
నాదమయైర్నవవర్గైర్మధ్యమయా   తావదక్షరైర్వ్యాప్తిః  ॥ ౭॥
విద్యాంశమయైః  స్వార్ణైః  కాద్యైర్వర్గైః   స్వరైశ్చ  షోడశభిః ।
అష్టద్వ్యష్టదలామ్బుజయుగలం   వ్యాప్నోతి వైఖరీ  దేవీ ॥౮॥
బీజత్రయమయతేజస్త్రితయవికారాశ్చ   తాని వృత్తాని ।
భూబిమ్బత్రయం  ఏతత్ పశ్యన్త్యాదిత్రిమాతృవిశ్రాన్తిః    ॥౯॥
చతురశ్రషోడశాష్టచ్ఛదాత్మకచక్రత్రయం     త్రిధా  సృష్టిః  ।
పూర్వామ్నాయో వాగ్భవబీజం తద్వత్ త్రిమూర్తిదైవత్యమ్   ॥ ౧౦॥
మనుకోణం ద్విదశారం త్రితయం  ఇదం కామరాజబీజం స్యాత్ ।
స్థితిరత్ర  దేవతానాం త్రయమపి  తద్వచ్చ దక్షిణామ్నాయః ॥ ౧౧॥
అష్టత్రికోణమధ్యత్రితయం    తార్తీయం ఏష సంహారః ।
అత్రాపి  దేవతాత్రయం  ఆసీదయం ఏవ పశ్చిమామ్నాయః ॥ ౧౨॥
సర్వం అనాఖ్యారూపం తుర్యం శివశక్తిదేవతాధికృతమ్  ।

స్యాదుత్తరసమయాత్మకం ఏవం స్రోతోమయం  మహాచక్రమ్  ॥ ౧౩॥
ఇతి శ్రీమత్పుణ్యానన్ద  (శిష్యామృతానన్దయోగిప్రవరవిరచితే  )సౌభాగ్యసుధోదయే తృతీయః
ప్రపఞ్చః  ॥

చతుర్థః  ప్రపఞ్చః
చిత్తమయే శ్రీపీఠే  జ్యోతిర్బిన్దౌ యదస్య సఙ్క్రాన్తమ్ ।
ప్రతిబిమ్బం  పరధామ్నః పరలిఙ్గం  తత్ప్రకోర్త్యతే ప్రాజ్ఞైః   ॥ ౧॥
తత్ర పరా పరమేశీ ప్రకాశశక్త్యాత్మ (కా?కౌ)నిజావంశౌ ।
నిభిద్య నిత్యయోగాత్ కామః కామేశ్వరీత్యభూన్ మిథునమ్ ॥౨॥
సర్వైః  స్వస్వాత్మతయా కామో దేవః ప్రకామ్యమానత్వాత్  ।
వక్త్రాద్యాస్తస్యాంశా  వారాద్య వర్ణితం  బుధైరాద్యైః   ॥ ౩॥
పరమాత్మికా తదీయా స్వేచ్ఛాశక్తిర్బభూవ కామేశీ ।
ఇచ్ఛాదికాస్తదీయామూర్ధాద్యంశా  మనీషిభిః కథితాః ॥ ౪॥
అనయోరాత్మావయ(త?వ)వ్యాససమాసైకరస్యభేదవపుః  ।
పశ్యన్తీ మాతేయం న తత్త్వతో భిద్యతే తతస్తాభ్యామ్ ॥ ౫॥
సా చ చతురక్షరాత్మా తదంశ(పూ?భూ)తాని తాని మిథునాని ।
చత్వారి వేదయన్తి విద్యా వేద్యా తదాత్మికా విబుధైః  ॥౬॥
ఆధారనవకమనయోర్మూలాదిబ్రహ్మరన్ధ్రపర్యన్తమ్    ।
నవనాదవర్గరూపా  మాతా వ్యాప్నోతి మధ్యమా దేవీ ॥ ౭॥
సృష్ట్యాదిత్రయభేదైర్నవభిర్భిన్నార్ణయుగ్మనవకవ    (తి?తీ) ।
నవచక్రరూపిణీ  సా విద్యా వ్యాప్నోతి తద్వదాధారా(త్?న్)॥౮॥
షట్త్రింశత్తత్త్వమయం   శరీరం అనయోర్నిజేచ్ఛయోపాత్తమ్ ।
హన్తాద్యవిద్యయాఽపి వ్యాప్తం తావత్ ప్రకారభిన్నాభ్యామ్  ॥౯॥
ఏకత్రింశత్రితయద్వితయసమష్టిప్రకారసఙ్కలితైః      ।
తత్త్వైః  స్వావయవమయైశ్చతుభిరనయోస్తథాన్వయా  వ్యాప్తాః ॥ ౧౦॥
ఇతి చతుర్థః  ప్రపఞ్చః  ॥

పఞ్చమః ప్రపఞ్చః
శ్రీపీఠశైలశిఖరే   పరశివభానోః ప్రకాశమానస్య  ।
నిజశక్తిరశ్మినికరశ్చక్రక్రమదేవతాత్వమాయాతః    ॥ ౧॥
మధ్యత్రికోణకోణే  వామే శ్రీపూర్ణపీఠం   ఏతస్మిన్ ।
బుద్ధిమయే  పరతేజఃప్రతిఫలితం  త్వితరలిఙ్గతాం  యాతమ్ ॥౨॥
రౌద్రః  స్యాదోడ్డీశః  క్రియైవ   భగమాలినీ తయోర్మిథునమ్ ।
రుద్రస్వశక్తిరూపం   తృతీయబీజాత్మకం త(ద)ధ్యాస్తే ॥ ౩॥
దక్షిణకోణేఽహఙ్కృతిరూపే జాలన్ధరే  తు సఙ్క్రాన్తమ్ ।
పరధామ బాణలిఙ్గం  జాతం సఙ్క్రాన్త్యుపాధిభేదవశాత్ ॥ ౪॥
జ్యేష్ఠాంశః  షష్ఠీశః  జ్ఞానా  వజ్రేశ్వరీ  తయోర్మిథునమ్ ।
విష్ణువిశ్వమ్భరాత్మకం  అస్మిన్న్ అధివసతి మధ్యబీజమయమ్ ॥ ౫॥
పునరేవ కామపీఠే తదగ్రకోణే  స్థితే  మనోరూపే ।
ప్రతిఫలితం  తజ్జ్యోతిః  స్వయమ్భులిఙ్గం  సమీరితం సద్భిః ॥౬॥
వామాంశో మిత్రేశః  కామేశీచ్ఛా తయోర్మిథునమ్ ।
బ్రహ్మబ్రాహ్మీరూపం   వాగ్భవబీజాత్మకం వసత్యస్మిన్ ॥ ౭॥
ఇత్థం  వామాద్యంశైర్వాగాదికబీజవాచ్యతాం యాతైః  ।
వామాదియుగలరూపా జాతా సామాతృకైవ  పశ్యన్తీ  ॥౮॥
వసుయోనిష్వదసీయం పుర్యష్టకం  అష్టదేవతాకారమ్  ।
అన్తర్దశారచక్రే  సర్వజ్ఞాద్యాస్తదక్షసఞ్చారాః  ॥౯॥
స్యుః సర్వసిద్ధిదాద్యాస్తదక్షవిషయా  బహిర్దశారగతాః  ।
మనుకోణశక్తినికరః కరణచతుర్దశకం  ఏవ తదీయం అభూత్ ॥ ౧౦॥
ద్వ్యుత్తరచత్వారింశద్యోనిగతో దేవతానికాయోఽయమ్ ।
మధ్యమయా నవవర్గైర్విద్యార్ణయుగాత్మకైరభివ్యాప్తః    ॥ ౧౧॥
అష్టకమనయోరిష్టం   ప్రకృతీనాం  అష్టపత్రశక్తితయా    ।
ఏతద్వికారజాతం సఞ్జాతం  నృపపత్రదేవతాకారమ్  ॥ ౧౨॥
అణిమాదిగుణనికాయస్తయోస్తయోరేవ ధాతుసముదాయః ।
ముద్రామయీ  చ సా వై చతురశ్రత్రయమయే   వసత్యస్మిన్ ॥ ౧౩॥

ద్విరదకలాదలకమలద్వితయగతం శక్తిరశ్మిచక్రం   ఇదమ్ ।
విద్యాత్మకైః  స్వకీయైర్వర్ణైర్వ్యాప్నోతి   వైఖరీ  మాతా ॥ ౧౪॥
ఆధారనవకం అనయోర్నవచక్రీభావం  ఆగతం శివయోః ।
తన్మధ్యచారచతురా ముద్రాత్వం  ప్రాప  మోదనాత్ సంవిత్ ॥ ౧౫॥
తన్నాదశక్తినవకం నవచక్రేశీస్వరూపం  ఆపన్నమ్ ।
విద్యార్ణయుగ్మనవకం  తద్విద్యానవకరూపతో వితతమ్ ॥ ౧౬॥
నవచక్రవాసినీనాం  భాసాం ప్రకటాదియోగినీనాం  చ ।
తాసాం ఇవ చక్రాణాం  చతురామ్నాయాదిరూపతా జ్ఞేయా  ॥ ౧౭॥
ఇతి శ్రీమత్పుణ్యానన్దశిష్యామృతానన్దయోగిప్రవరవిరచితే     సౌభాగ్యసుధోదయే పఞ్చమః
ప్రపఞ్చః  ॥

షష్ఠః  ప్రపఞ్చః
తదనాదిబోధరూపం పరమానన్దాత్మకం  పరం జ్యోతిః ।
స్ఫురతి యదా స్వాత్మానం విమృష్టం  విద్యయాఽనయాఽభిలషేత్ ॥ ౧॥
తదనుత్తరస్ఫురత్తాకార(ః)స్వాత్మీయతత్త్వవిమ్రష్టా  ।
పరమశివో గురురాద్యశ్చర్యానాథాపరాభిధానధరః ॥౨॥
విద్యానాం సర్వాసాం భిన్నస్రోతఃపరమ్పరాకాణామ్  ।
వారిధివర ఇవ సరితాం పుణ్యతమో భవతి యత్ర సమ్భేదః ॥ ౩॥
భిన్నః స ఏవయాతః కామే(శ?శీ)త్వం విమర్శభాగేన ।
శక్తిః  సాఽస్య నిరఙ్కుశవిభవం వేలేవ వారిధిం రున్ధే ॥ ౪॥
కృతయుగసమయే విద్యాం ఆద్యాం అస్యై  విమర్శరూపిణ్యై  ।
ఓడ్యాణపీఠనిలయశ్చర్యానాథోఽధిదేవ(తే?తై )వేశః ॥ ౫॥
ఏతన్నిరోధజన్యా ముక్తిర్జన్తోః  స ఏవ సంసారః ।
సంసారస్య చ ముక్తేః సరణిం శరణం ప్రయామి  తచ్చరణమ్ ॥౬॥
సేయం స్వీయైర్భిన్నాన్  గురూన్ గుణైః  షష్ఠమిత్రసంజ్ఞాదీన్    ।
అన్వగ్రహీదమీ (షా?షాం)జ్యేష్ఠో జ్యేష్ఠౌలిహేతురోడ్డీశః   ॥ ౭॥
క్రోధమునిశ్చిద్రూపస్త్రేతాయుగనాయకోఽన్త్యబీజపతిః    ।
సత్త్వతనుర్భగమాలాభర్త్తా శ్రీపూర్ణశైలపీఠగతః    ॥౮॥

సుబ్రహ్మణ్యో  మధ్యః షష్ఠీశో  మధ్యమౌలికర్తా చ ।
ప్రాణాత్మా  వజ్రేశీనాథ (ః)శ్రీకామరాజబీజపతిః  ॥౯॥
జాలన్ధరపీఠస్థో  ద్వాపరయుగనాయకో రజోరూపః ।
శ్రీకణ్ఠో  మిత్రేశో  నా(థం?థః)కామేశ్వరీమనఃకాన్తః ॥ ౧౦॥
శ్రీకామరూపనిలయో  విషయమయో వాగ్భవాక్షరాధిపతిః ।
బాలో బాలౌలికరః కలియుగకాలప్రభుస్తమోమూర్తిః  ॥ ౧౧॥
నాథైరేభిః  పరజ్యోతిపరిస్పన్దః  ప్రపఞ్చపరమార్థః   ।
దివ్యౌఘోఽయం కథితః సేవ్యః శ్రీవామకేశ్వరీదేవ్యాః  ॥ ౧౨॥
మిత్రేశనాథమాత్రే  కలియుగస(న్ధా ?న్ధౌ )నిలీయ నివసన్తీమ్ ।
విద్యాం ఆద్యాం ఏనాం లోపాముద్రా యుగాదితః ప్రాపత్  ॥ ౧౩॥
యదనన్యలబ్ధపూర్వాం  విద్యాం ఏషాయుగాదితో లేభే ।
తత్తన్నామ్నా ప్రథితం  సన్తానం ఇదం హి సర్వకాలేషు ॥ ౧౪॥
తదను మునిః కలశభవస్తాభ్యాం కఙ్కాలతాపసాచాయః ।
తస్మాద్ధర్మాచార్యో  లఘునుతివరరచనవిదితవిజ్ఞానః  ॥ ౧౫॥
తస్మాదపియోగి(స?వ)రాద్యోగేశీ ముక్తకేశినీ నామ ।
నానాపదానమహితో దీపకనాథః స్వసన్తతేర్దీపః  ॥ ౧౬॥
విద్యాం అవాప తస్యాయోగిన్యా విమలబోధభాగిన్యాః ।
ఏతైః  శివాంశభూతైః  సిద్ధౌఘ (ః)షడ్భిరీరితో గురుభిః ॥ ౧౭॥
దీపకనాథస్య సుతో విద్యాం తస్మాదవాప జిష్ణ్వాఖ్యః  ।
అథ మాతృగుప్తదేవస్తస్మాదస్మాచ్చ తేజసో దేవః ॥ ౧౮॥
తస్మాన్మనోజదేవస్తతోఽపి కల్యాణనాథయోగివరః ।
తస్మాత్ పరమానన్దః  స్వాత్మానన్దస్తతో   మహాయోగీ ॥ ౧౯॥
తదను త్రిలోచనేశో  దక్షిణసన్తానసిద్ధిసన్తానః  ।
ఏతస్మాద్దేవేశో  మారిజబాధాఖ్యవిషయవిదితయశాః ॥౨౦॥
తస్మాచ్చ కేశవేశస్త్రిలోచనేశాపరాభిధాన (ప?ధ)రః ।
తస్మాత్ పుణ్యానన్దో (మామ?మమా)మృతానన్దయోగినో  నాథః ॥౨౧॥

భానుక(సుమా?శుభా)వసానం సన్తానం స్వీయం ఆత్మనో జ్ఞాత్వా  ।
సమ్ప్రతి సన్తతియోజితజననాదహమస్మి పఞ్చమః పురుషః ॥౨౨॥
ఏతైర్నాథైరుదితో   మానౌఘోమానవోత్తమైరర్చ్యః  ।
సర్వేషాం తు గురూణాం గోప్యం తత్పూజ్యనామ సామయికమ్ ॥౨౩॥
గురువక్త్రమాత్రగమ్యం   న పుస్తకే లోకనామవల్లేఖ్యమ్  ।
ఏతేషాం ఓఘానాం ఇవ గాఙ్గానాం  తమో(వ?ప)హం త్రితయమ్  ॥౨౪॥
వాగాదిత్రితయం  అయం వన్ద్యం  విద్యావతారసోపానమ్ ।
ఏతత్త్రితయసమష్టి  శ్రీగురునాథస్య  పాదుకాత్రితయమ్  ॥౨౫॥
(శి?సి)తశోణమిశ్రరూపం  తుర్యం వాగాదిమయతయా వేద్యమ్ ।
నివ(స)తి సహస్రప (తే?త్రే )సరోరు(హో?హే)నాథపాదుకారూపమ్ ॥౨౬॥
సుభగత్వసుధారసోదయాయ స్వగురురూపాయవిశేషశేషభాజః ।
నిజమానసమన్దరాదమథ్నాదమృతానన్దసుధీరయుగ్మసిన్ధుమ్    ॥౨౭॥
ఇతి శ్రీమత్పుణ్యానన్దశిష్యామృతానన్దయోగిప్రవరవిరచితే     సౌభాగ్యసుధోదయే షష్ఠః
ప్రపఞ్చః  ॥
గ్రన్థశ్చ   పరిసమాప్తః ॥

